
«Иӑмра шӑпи 
хальччен 
асран тухмасть...» 

Паянхи чӑваш поэзийӗн анинче сӑнарлӑ сӑмах шыравҫисем 
темӗн чухлех. Кашни ҫыравҫӑн хӑйӗн тӗнче курӑмӗ, шухӑшлавӗ. 
Калас тенӗ шухӑша сӑнарлӑ ӳкерес ӑсталӑхӗ те, кӗвви-ҫемми те 
кашнинех хӑйне евӗрлӗ. Николай Аверкиевич Исмуков сӑввисем 
ыттисенчен чылай уйрӑмрах. Вӗсем вулакан чӗринче тарӑн йӗр хӑ-
вараҫҫӗ. Хӑш-пӗр сӑвӑҫӑн хайлавне вуласа тухсан кӑшт вӑхӑт ирт-
сенех манса каятӑн. Николай Аверкиевичӑн хайлавӗсем нумайлӑха 
асра юлаҫҫӗ. Сӑвӑ йӗркисем ҫунатлӑ сӑмахсем пек илтӗнеҫҫӗ, пур-
нӑҫри пулӑмсене хакланӑ чухне аса килеҫҫӗ, вӑл е ку пулӑмӑн туп-
сӑмне тӗрӗс ӑнкарма пулӑшаҫҫӗ. В. Родионов тӗпчевҫӗ Исмуков 
пултарулӑхӗн хӑй евӗрлӗхне хакласа "...сӑвӑҫӑн хайлавӗсенчи по-
эзипе философи пӗрлӗхӗ, тарӑн шухӑша поэзи ҫунаттисем ҫине 
лартса инҫете вӗҫтерме ӑсталӑх ҫитерни" тесе каланӑччӗ. Ҫавӑн 
пекех Исмуков пултарулӑхӗнче хальччен каламан сӑнарлӑ шухӑш 
илемӗ тапса тӑрать. Пурнӑҫӑн улшӑнуллӑ саманчӗсенче чӑвашлӑх, 
ҫынлӑха, хӑвна хӑв упраса хӑварасси тата ытти нумай ыйту канӑҫ 
памасть поэт-философ чӗрине. 

Эпӗ Н.А. Исмуковӑн "Лаштра йӑмра" сӑввине пӑхса тухасшӑн. 
Вӑл 1990-мӗш ҫулта тухнӑ "Ҫӗр юрри" кӗнекене кӗнӗ. Автор йӑмра 
сӑнарӗ урлӑ халӑх пурнӑҫӗн пӗр ӳкерчӗкне, репрессие пула ним ай-
ӑпсӑр нуша кӑтартнӑ вӑхӑта сӑнарлӑн ҫутатса панӑ. Чӑн-чӑн поэт 
хура халӑх нуши-тертне курмасӑр иртме пултараймасть. Исмуков 
чӗринчен Сталин репрессийӗн урапи аякран иртмен, ахӑр. Ҫак син-
керлӗ вӑхӑта сӑнлакан "Лаштра йӑмра" хайлава репрессие лекнӗ 
кукашшӗне Илья Филиппова халалланӑ автор. Кунта ун ҫинчен 
тӳрремӗн каламан пулин те - инкеклӗ ҫыннӑн шӑпи сисӗнет. Эппин 
вуласа тухар-ха "Лаштра йӑмра" сӑвва: 

Лаштра кӑна йӑмра, лаштра йӑмра 
Ӳсетчӗ ӗлӗк пирӗн урамра. 
Cap кайӑксем ларатчӗҫ ун ҫине, 
Саркаланса юрлатчӗҫ юррине. 
Ҫулла,хӗвеллӗ шӑрӑх кунсенче 



Выляттӑмӑрччӗ ун сулхӑнӗнче. 
Хӗлле ҫил чарӑнатчӗ те унта 
Хуллен мӗн пуплешетчӗ-ши унпа... 

Ай, тӗк тӑмасть тӗнче, ай, тӗк тӑмасть. 
Йӑмра шӑпи хальччен асран тухмасть: 
Е кӗвӗҫтернӗ вӑл кӗлмӗҫсене, 
Е тарӑхтарнӑ вӑл тиексене. -
Тӗпрен касса антарчӗҫ те ӑна 
Сыпӑласа ӑсатрӗҫ хулана. 
Ҫулҫисене пӑрахрӗҫ йыт айне, 
Юррисене хӗстерчӗҫ хул айне. 

Урам илемӗ пӗттӗр терӗҫ пуль, 
Йӑмра йӑхне ан пултӑр терӗҫ пуль -
Тапта-тапта пытарчӗҫ вуллине 
Ял тулашне, Ҫӑл Атӑк хӗррине. 
Йӑмра вырӑнӗнче халь тунката 
Пӑсса хӑварнӑ ҫурт пек, тупата. 
Ҫил чарӑнса тӑмасть унта текех, 
Ҫул ҫаврӑнса кӗмест унта текех. 

Эй, ырӑ ҫут ҫанталӑкӑм, тавах, -
Никам та мар - эс тивӗҫ мухтава: 
Тапта-тапта пытарнӑ турата 
Эс чӗрӗлӗх вӑйне паратӑн та 
Кӗлле кӗрсе пиллетӗн кун ҫути, 
Каллех ҫӗклетӗн пӗлӗте ҫити. 
Ҫук вӗчӗхӳ санра, ҫук кӗвӗҫӳ, 
Ыр тӑвасси ҫынна - мӗнпур ӗҫӳ. 

Тавах, тавах! Паян ял хӗрринче 
Вире енчен вӗрен ҫил хумӗнче 
Кашлаҫҫӗ кӑрнатир пек йӑмрасем -
Хура ҫӗрпе шур пӗлӗт ачисем. 

* * * 

Ут утланса-ши иртрӗ утмӑл ҫул. -
Утса-чупсах кӗскелчӗ утма ҫул. 
Анчах паян кунччен те асӑмра 
Лаштра кӑна йӑмра, лаштра йӑмра... 



Сӑвва аса илӳ евӗр йӗркеленӗ. Ахаль куҫпа пӑхсан сӑвӑра лирика геройӗ 
хӑйсен урамӗнче ӳснӗ "лаштра йӑмрашӑн" тунсӑхлать темелле. Анчах та чунне 
ҫав тунсӑхран та пысӑкрах синкер пусса тӑрать иккен. Сӑвӑҫа йӑмра шӑпи инкек 
тӳснӗ ҫывӑх ҫыннине аса илтерет. 

Сӑввӑн малтанхи ҫавринчех тӑван тавралӑх, ял, урам кӗвви тапать: куҫ умне 
тӑнӑҫ пурнӑҫпа пурӑнакан ял сӑн-сӑпачӗ тухать. Саркаланса лаштра йӑмра ӳсет, 
ун ҫине cap кайӑксем ларса саркаланса юрлаҫҫӗ: ачи-пӑчи йывӑҫ сулхӑнӗнче 
вылять, ҫил те йывӑҫпах пуплет. XX ӗмӗрӗн 20-30-мӗш ҫулӗсенчи пурнӑҫ таппи 
евӗклӗн те илемлӗн сывлать. Ҫут ҫанталӑк сӑнарӗ сӑвӑра лирикӑллӑ геройӑн 
шухӑш-кӑмӑлне, туйӑмне, ӗмӗт-тӗллевне ӗнентерӳллӗ уҫса пама май парать, 
вӑл наци хӑй евӗрлӗхне палӑртать. Йӑмра - пурнӑҫ йывӑҫӗ. Йӑмра шӑпи урлӑ 
халӑх шӑпин хӑй евӗрлӗхне кӑтартнӑ. Чӑваш ҫыннишӗн унран асамлӑ йывӑҫ 
ҫук та пулӗ. Вӑл - хӳтӗлевҫӗ те, сиплевҫӗ те, тӗрек те, сапӑрлӑх та... Ватӑ 
йӑмра усал-тӗселе, инкек-синкеке сирет, вӑй парать. Ҫуллахи кунсенче тип-шар-
тан, вут-ҫулӑмран сыхлать. 

Ҫулла,хӗвеллӗ шӑрӑх кунсенче 
Выляттӑмӑрччӗ ун сулхӑнӗнче. 

Хӗл кунӗсенче сивӗ ҫилтен пытанма май туса парать. 
Хӗлле ҫил чарӑнатчӗ те унта 
Хуллен мӗн пуплешеччӗ-ши унпа... 

Ҫуркунне вара йӑмра чи малтан кӑчкӑ ҫурса кӑларать. Йӑмрапа ҫыхӑннӑ ват-
тисен сӑмахӗ те сахал мар. Ӑна чылай чӑваш ҫыравҫи хайлавӗсен сӑнарӗ тунӑ. 
Чӑваш арҫынӗ ывӑл ҫуралсан йӑмра лартать. Вӑл - ял илемӗ, тӑван халӑх йӑм-
рана хисеплет, юратать. Йӑмра - ял йывӑҫӗ. Тӑнӑҫлӑхпа лӑпкӑлӑх, илемлӗхпе 
киленӗҫ символе. Ҫак пархатарлӑ йывӑҫ ӗмӗр тӑрӑшшӗпех этеме, хӑйӗн шан-
чӑклӑ тусне, усӑ кӳрет. 

Этем мӗн ӗлӗкрен пурнӑҫне йывӑҫпа танлаштарнӑ. Йӑмра чӑвашӑн юратнӑ 
йывӑҫӗ темелле. Кунта вӑл пуринчен ытла ҫын сӑнарне йышӑнать: "пуплешетчӗ", 
"ӑсатрӗҫ", "пытарчӗҫ" та. ыт. те. 

Пӗрремӗш ҫавра тӑнӑҫ пурнӑҫ еккипе килентерсе шухӑша ярать пулсан, 
иккӗмӗш ҫавра синкерлӗ пулӑма малтанхи йӗркерех кӗртсе ӳкерет. 

Ай, тӗк тӑмасть тӗнче, ай, тӗк тӑмасть. 
Йӑмра шӑпи хальччен асран тухмасть... 

Малалла вулатӑн та поэтӑн тӗп кӗввине туятӑн. Вӑл халӑх пурнӑҫӗн илемлӗ 
те савӑк енӗсене ӳкерме ытлах кӑмӑлламаннине сисетӗн. Кунта Василий Кер-
вен сӑмахӗсене аса илни вырӑнлӑ: "Поэт (Исмуков Н.А.) ытларах чухне пурнӑ-
ҫӑн хитре енӗсене мар, трагедилле пулӑмӗсене ӳкерсе кӑтартать". Иккӗмӗш 
ҫаврара сӑнарланнӑ ӳкерчӗк халӑх пурнӑҫне синкерлӗ пулам хупласа хунине, 
этем пурнӑҫне ним вырӑнне те хуман саманана куҫ умне кӑларать: 

Е кӗвӗҫтернӗ вӑл кӗлмӗҫсене, 
Е тарӑхтарнӑ вӑл тиексене. 



Тӗпрен касса антарчӗҫ те ӑна 
Сыпӑласа ӑсатрӗҫ хулана. 

Кӗлмӗҫсем хуҫаланнӑ, тиексем хӗрӗннӗ вӑхӑтсем, XX ӗмӗрӗн 20-30-мӗш ҫул-
ӗсенче халӑх йӑли-йӗркипе культурине йыт айне пӑрахнӑ, шухӑш-ӗмӗтне татнӑ. 
Юрри-кӗввине хӗстернӗ вӑхӑтсен сивӗ сывлӑшӗ кӳ-ӳ килет вулакан умне. Ынатлӑ, 
ҫӑтмахри евӗр илемлӗ пурнӑҫтуххӑмрах чӑл-пар саланать. 30-мӗш ҫулсем илсе 
килнӗ репресси пӑчки-пуртти урам илемне кӳрсе ларакан пурнӑҫ йывӑҫҫине 
тӗпрен касса ярать. Йӑмра асапа лекнӗ этем сӑнарӗ. Кунта ҫакна палӑртса хӑ-
вармалла. Исмуков лирикин вӑйӑмӗ - пӗр-пӗр япалана е пулӑма, е ӗҫ хатӗрне 
символла пӗлтерӗш кӳнинче. Йывӑҫӑн пӳкле вилӗмӗ - этемлӗхшӗн тискер са­
мана илсе килнӗ синкерлӗх. Поэт йӑмрана касса антарнӑшӑн ҫеҫ хурланмасть. 
Тункати те "пӑсса хӑварнӑ ҫурт" вырӑнӗ пек курӑнать. Вуллине те "тапта-тапта 
пытарчӗҫ" тет. Автор йӑмра сӑнарне уйрӑм ҫын шӑпипе танлаштарать. Сӑвва 
тимлӗн вуламасан ҫавна асӑрхамастӑн та. Хайлаври самана тӑвӑлне тӳссе курнӑ 
вулакан куҫӗпе пӑхсан "Лаштра йӑмра" сӑвӑ урам илемне кӳрсе ларнӑ уйрӑм 
йӑмра шӑпине кӑна пӗлтерменни куҫ кӗрет. Йӗркесен янӑравлӑхӗ те ӳкерсе панӑ 
пурнӑҫ чӑнлӑхне ҫывӑх. Ямб виҫеллӗ анафора калас тенӗ шухӑша ӗнентерӳллӗн 
куҫ умне кӑларать. Сӑпатлантару (чӗрӗ мар япалана чӗрӗ пек кӑтартни) йывӑҫ-
па пуплекен ҫил, "юррисене хӗстерчӗҫ хул айне" тени шухӑша аталантарать. 

Малтанхи икӗ ҫаврара ура ҫинче ҫирӗп тӑракан, пурнӑҫ йӗрки-куркине чухла-
кан, илеме юратакан геройӑн шӑпи кӗтмен-туман ҫӗртен репресси арманӗн чулӗ 
айне епле кӗрсе ӳкнине куртӑмӑр. "Сармантей" саманин саккӑрлӑхӗпе тамашин 
тӑххӑрлӑхӗн тути-маси аван сисӗнет. 

Лирика геройӗ никама та вӑрҫмасть, ылханмасть. 
Урам илемӗ пӗттӗр терӗҫ пуль, 
Йӑмра йӑхне ан пултӑр терӗҫ пуль. 

Чун тӗпӗнче упранакан ӗненӳпе шанӑҫ хӗлӗхӗсем хура ҫӗрпе, шур пӗлӗтпе 
ҫыхӑннӑ. 

Тапта-тапта пытарнӑ турата 
Эс чӗрӗлӗх вӑйне паратӑн та 
Кӗлле кӗрсе пиллетӗн кун ҫути, 
Каллех ҫӗклетӗн пӗлӗте ҫити. 

Ҫут ҫанталӑк хӑвачӗ - никам ҫӗнтерейми тӗрӗс те пархатарлӑ. Вӑл темле 
лару-тӑрӑва та хӑйне юравлӑ йӗркелекен, татса паракан пӗртен-пӗр тӳре. Поэт 
пурнӑҫра чӑннипех те ӑна шаннине куратпӑр: 

Ҫук вӗчӗхӳ санра, ҫук кӗвӗҫӳ, 
Ыр тӑвасси ҫынна - мӗнпур ӗҫӳ. 

Ҫынна тӗрлӗ сӑлтав тупса тӗп тума тӑрӑшни те кӑлӑхах. Пурнӑҫӑн хӑйӗн 
йӗрки, саккунӗ: 

Тавах, тавах! Паян ял хӗрринче 
Вире енчен вӗрен ҫил хумӗнче 



Кашлаҫҫӗ кӑрнатир пек йӑмрасем -
Хура ҫӗрпе шур пӗлӗт ачисем. 

Ҫапла вара "Лаштра йӑмра" сӑвӑпа Исмуков тӑван халӑх историйӗнчи пӗр 
саманта сӑнарласа кӑтартать. Халӑхӑн пурнӑҫне йывӑҫпа танлаштарни питех 
те вырӑнлӑ. Кунта Хусанкай кӑмӑлӗ те сисӗнет: 

Каснӑ, вӑтӑрнӑ пире, 
Кӑкласа хӑртман та мар-тӑр. 
Вӑрлӑх юлнӑ пур пӗрех, 
Эпир пулнӑ! Пур! Пулатпӑр! 

"Лаштра йӑмра" - ҫыннӑн пурнӑҫри тивӗҫӗ, чысӗ, хакӗ ҫинчен тарӑннӑн шу-
хӑшласа ҫырнӑ философилле хайлав. Н.Исмуковӑн пӗтӗм пултарулӑхӗнче ҫакӑ 
тӗп вырӑн йышӑнать. "Ахӑр самана" трагедийӗ - пирӗн халӑх историйӗнчи чуна 
ыраттармалли хӑрушӑ вӑхӑт ҫинчен тарӑн шухӑша ямалла сӑвӑласа ҫырнӑ 
философиллӗ трагеди, чӑн-чӑн эпопея. Унта та автор репресси авӑрне лекнӗ 
ҫынсен шӑпине сӑнать. "Лаштра йӑмра" сӑвӑ "Ахӑр самана" трагедии эпиграфе 
евӗр туйӑнать. 

Николай ОСИПОВ, 
филологи наукисен кандидачӗ 

Николай Николаевич ОСИПОВ - И.Я.Яковлев ячӗллӗ Чӑваш 
патшалӑх педагогика университечӗн чӑваш чӗлхипе литерату-
рин кафедрин доценчӗ, филологи ӑслӑлӑхӗсен кандидачӗ. 1978 
ҫулхи раштавӑн 25-мӗшӗнче Патӑрьел районӗнчи Ҫӑл Атӑк 
ялӗнче ҫуралнӑ. 1996 ҫулта Ҫӗньялти вӑтам шкултан вӗренсе 
тухнӑ. Чӑваш патшалӑх педагогика университетӗнче аслӑ пӗлӳ 
илнӗ. Унтах 2003-2006 ҫулта аспирантурӑра вӗреннӗ. 2006 
ҫулта "Леонид Агаковӑн прозин илемлӗ тӗнчи" темӑпа канди­
дат диссерацине хӳтӗленӗ. 

Хальхи чӑваш литературин аталанӑвӗн сӑн-сӑпатне тиш-
керет. Монографи, вӗренӳ пособийӗсем mama ӑслӑлӑх статйи-
сем ҫырнӑ. Хальхи вӑхӑтра чӑваш литературинчи кӗҫӗн жанр-
сен аталанӑвне тӗпчет. 


